
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

কাহিনী
৪০১




পরশ করিছে মোরে সর্বাঙ্গে নীরবে,

মুদিয়া দিতেছে চক্ষু।— থাক্ থাক্ তবে।

কহিয়ো না, কেন তুমি ত্যজিলে আমারে।

বিধির প্রথম দান এ বিশ্বসংসারে

মাতৃস্নেহ, কেন সেই দেবতার ধন

আপন সন্তান হতে করিলে হরণ,

সে কথার দিয়ো না উত্তর। কহো মোরে,

আজি কেন ফিরাইতে আসিয়াছ ক্রোড়ে।

কুন্তী। হে বৎস, ভর্ৎসনা তোর শতবজ্রসম 

বিদীর্ণ করিয়া দিক এ হৃদয় মম

শতখণ্ড করি। ত্যাগ করেছিনু তোরে,

সেই অভিশাপে পঞ্চপুত্র বক্ষে ক’রে

তবু মোর চিত্ত পুত্রহীন; তবু হায়

তোরি লাগি বিশ্ব-মাঝে বাহু মোর ধায়,

খুঁজিয়া বেড়ায় তোরে। বঞ্চিত যে ছেলে

তারি তরে চিত্ত মোর দীপ্ত দীপ জ্বেলে

আপনারে দগ্ধ করি করিছে আরতি

বিশ্বদেবতার। আমি আজি ভাগ্যবতী,

পেয়েছি তোমার দেখা। যবে মুখে তোর

একটি ফুটে নি বাণী, তখন কঠোর

অপরাধ করিয়াছি— বৎস, সেই মুখে

ক্ষমা কর্ কুমাতায়। সেই ক্ষমা বুকে

ভর্ৎসনার চেয়ে তেজে জ্বালুক অনল—

পাপ দগ্ধ ক’রে মোরে করুক নির্মল।

কর্ণ। মাতঃ, দেহো পদধূলি, দেহো পদধূলি, 

লহো অশ্রু মোর।

কুন্তী। তোরে লব বক্ষে তুলি 

সে সুখ-আশায় পুত্র, আসি নাই দ্বারে।

